
Mohadevpurre  Hoyena  Karam
Po̠ro̠b
“Ạdibạsikoaḱ ạprug paltuṛ, pạrsi ar legcar do̠ mit́ten
jạtiaḱ  oprom  kana”  noa   nisạna  samaṅre  do̠ho  kate
ạḍibạsi jạti-gosthikoaḱ Karam p̠ro̠ro̠b do̠ hoyena. 21
September Moṅgolbar tikin 2 baja okte Naogan jilạ reaḱ
Mohadevpur  upạjilạ  reaḱ  Ḍakbaṅglo  maṭhre  jạtiyo
ạdibạsi porisod reaḱ bo̠ndo̠bo̠ste 26 naḱ kạhtur Karam
po̠ro̠b  do̠  hoe  purạuena.  Noa  kạhtur  Karam  po̠ro̠bre
gapalmarao ar eneć, sereń akhṛa hõ hoyena.

Karam  po̠ro̠bre  ḍho̠l,  dumdaḱ  ante  aema  ṭotha  ren
ạdibạsiko  ạḍi  jo̠mo̠ḱte  e̠neć,  sereń  haparaoreko
selet́lena.  Noa  bo̠cho̠r  do̠  Ḍakbaṅglo  maṭhre  hoeyen
Karam po̠ro̠bre Munḍa, Orao, Bedia (Mahato), Ganju, Santal,
Lohar, Kharia, Bhumij selet́ aema jạti- gosṭhi ren 20
goṭen ạdibạsi do̠lko selet́lena. Noa akhṛare  manotan
kodo̠  ạdibạsikoaḱ ạdibạsi hisạbte akoaḱ ạidạri ar
Soman otren ạdibạsiko lạgit́ alada Montronaloy ar Sạdhin
bhumi commission goṭhon se̠ benao, Ạdibạsikoaḱ legcar
rukhiại selet́ ạdibạsikoaḱ 9 kạni  dạbi hoe purạu
lạgit́  rasṭro  ṭhene  dạbiket́a.  Inạ  chaḍa  hõ
ạdibạsiko hạṭiń ko birudre sontor tahẽnoḱ reaḱ hõko
galmaraokeda.

Noa akhṛa kho̠n jitạuen pe do̠lko bachaoket́koa. Pạhil
do̠l do̠ Potnitola upạjilạ reaḱ Coknondon atoren, dosar
do̠l do̠ Naogan so̠do̠r upạjilạ reaḱ Kirtipur atoren ar
tesar do̠l do̠ Sapahar upạjila reaḱ Phokonda atoren. Noko
jitạu akan pe̠ do̠lge kuṛại hisạbte LED Tv ko e̠mat́koa.
Inạ  chaḍa  hõ  tinạḱ  do̠l  noa  haparaoreko  selet́len
jo̠to̠ do̠lko mit́ seṭ  irạl (8) goṭen kate sạṛi sandes
ko emawat́koa.

